
 

 
 
Un crot e une moscje cuintri il Coronavirus 
 

La ARLeF e à inviât un poster a dutis lis scuelis furlanis par educâ ae salût  
 
Il progjet educatîf ”Free&Ulli e lis besteatis” – metût adun de ARLeF cu la colaborazion de Protezion 
Civîl – al cres ancjemò e al rive intes scuelis furlanis. Dopo dal carton animât (mandât fûr sui socials 
e a disposizion sul canâl YouTube de ARLeF) e de schede a fumets (dade fûr tai centris estîfs 
comunâi), cumò e je la volte di un poster, che propit in chescj dîs al è stât mandât a dutis lis scuelis 
primariis e de infanzie, par che al sedi picjât in ogni aule e intai coridôrs dai istitûts. E cussì, lant 
daûr dal esempli dal crot Free e de moscje Ulli, che si lavin lis mans su la ande de innomenade 
naine Ursule parussule, i fruts a impararan cemût parâ vie lis “besteatis” in maniere sigure e 
simpatiche. 
 
“O vin volût meti il poster a disposizion di dutis lis classis dal teritori di lenghe furlane – al sclarìs il 
president de ARLeF, Eros Cisilino – sigûrs che, une volte picjât inte aule e cu la colaborazion dai 
insegnants, al deventarà un bon supuart ludic e didatic pe educazion ae salût dai plui piçui. O vin 
vût za tantis rispuestis positivis a cheste campagne di educazion, parcè che e je un bon imprest par 
usâ i fruts a compuartaments corets. La promozion de salût par mieç de lenghe furlane e je un des 
ativitâts specifichis metudis in vore de ARLeF dal principi de emergjence sanitarie, in colaborazion 
strente cu la Protezion Civîl e cu la Direzion Salût de Regjon”. 
  
Free & Ulli - che i fruts a àn imparât a cognossi ancje par vie de trasmission televisive “Maman!” (in 
onde ogni vinars aes 18.30 su Telefriuli) - a nassin de fantasie de ilustradore Patrizia Geremia e a 
son i protagoniscj des storiis di une golaine di libris publicade de Futura Edizioni di S. Vît dal Tiliment. 
 
 

Udin, ai 15 di Dicembar dal 2020 


